
ISINDEBELE

INDABAMBONO

ISIHLOKO:

NguBafana Mtsweni

Isingeniso
Omunye nomunye umuntu nakabelethwako
ubelethwa nelimi lekhaya. llimi lekhaya

ligakatheke khulu emntwaneni ngombana uthoma
ukufunda ukukhuluma kanye namabizo wezinto
ngalo begodu ukhuluma lona ilimi lekhaya leli
nakadlala nabanye abentwana.

llimi lekhaya lidlala indima eqgakathekileko
ekukhuleni komuntu woke begodu lisisekelo
sobuhlakaniphi nokuzwisisa ukwenziwa kwezinto
epilweni. llimi lekhaya ligakatheke khulu
ngombana likhambisana nesiko lomuntu.

Ababelethi balila ngokuthi ilimi
lekhaya leli lizobasiza njani
abentwana babo kusasa na?
Abanye bayabuza bonyana lokha
nawufunda elinye nelinye ilimi
elingasingelekhaya umehluko
ukuphi ngombana nawo lawo
malimi? Abanye bathi ilimi
lekhaya alikagakatheki khulu
lokha nasigala zomnotho
nokusebenza.

llimi lekhaya

Qobe mnyaka eSewula Afrika kugidingwa iLanga
leLimi leKhaya leenTjhabatjhaba ngomngopho
wokulihlonipha begodu nokukhumbuza
umphakathi esiphila kiwo bonyana ligakatheke
kangangani. Ngelanga leli, iintatanyiswa,
iinkhulumi ezihlonitihwako kanye nomphakathi
zombelele basebenzisa ilimi lekhaya lokha

nakuthulwa iinkulumo nemibiko yeminyanya
eyahlukeneko.

Imiphakathi eminengi namhlanje ayisalithatheli
phezulu ilimi lekhaya, khulukhulu ababelethi

abasese batiha.  Ababelethi abanengi
abasanarhuluphelelo lokuthi abentwana babo
bafunde ilimi lekhaya esikolweni begodu
nekhaya abasabafundisi abentwana

ngokugakatheka kwelimi lekhaya.

Ababelethi balila ngokuthi ilimi lekhaya leli
lizobasiza njani abentwana babo kusasa na?
Abanye bayabuza bonyana lokha nawufunda
elinye nelinye ilimi elingasingelekhaya umehluko
ukuphi ngombana nawo lawo malimi? Abanye
bathi ilimi lekhaya alikagakatheki khulu lokha
nasigala zomnotho nokusebenza.

Koke lokhu okutjhiwo ngehla kubufakazi
bokutlhoga ilwazi. Ilimi lekhaya ligakatheke khulu
ngombana kunabantu abasebenza ngalo
abafana nabosolimi, abatjhugululi, abarhumutjhi,
abarhatjhi, abalingisi bemidlalo,
abatjhejimphoso, iimbikindaba kanye
nabafundisi.

Ngokuya kuka-Nishanthi (2020:77-78), ilimi
lekhaya ligakathekile ngombana linikela umuntu
ukuzithemba nokuzikhakhazisa. Umuntu uba
nokuzithemba okukhulu nakasebenzisa ilima
lakamma emsebenzini nekuhlathululeni izinto.
Ukungezelela, ilimi lekhaya lithuthukisa ikghono
lokucabanga nobuhlakani. Umuntu osebenzisa
ilimi lekhaya ucabanga msinya khulu ukudlula
labo abasebenzisa ilimi elingasingelekhaya

begodu, umntwana ofundiswa ngelimi lekhaya
uhlakanipha msinya khulu esikolweni ngombana
uziswisa msinya ukudlula umntwana ofundiswa
ngelimi elitjhili.

llimi lekhaya libuye lidlale indima ekulu
ekuthuthukiseni ikghono lokuthintana. Lokha
umuntu nanyana umntwana nabakhuluma naye
ngelimi lekhaya, ikghono lakhe lokuthintana
nokuzwisisa liyathuthuka begodu amathuba
wakhe wokuzibandakanya emikhulumiswaneni
abamanengi.

Amabubulo wombuso, iminyango yombuso,
imibuso ngokwahlukana  kwayo kanye
namabubulo wangeqadi nawo alinga ngamandla
ukuthuthukisa ilimi lekhaya ngokuthi
balisebenzise emsebenzini nalokha
nabathintana nomphakathi.

llimi lekhaya ligakathekile bonyana silithuthukise
begodu silivikele ngombana nasingenzi njalo
lizokutjhabalala. Lokha nalitjhabalalako kutjho
bona nathi simphakathi welimelo sizokuba
nomraro omkhulu ngombana nemvelo yethu
iyatjhabalala.

UmThethosisekelo  weRiphabliki  yeSewula
Afrika (1996:16) ngaphasi kwesahluko sesibili
kusigaba sama-31 indinyana yoku-(1) neyesi-(2)
uthi abantu kufanele bangadinywa amalungelo
wabo wokuthabela isiko labo, benze ikolo yabo
bebasebenzise ilimi labo.

UmThethosisekelo  weRiphabliki  yeSewula
Afrika (1996) uyasifakazela bonyana ilimi
lekhaya ligakathekile bonyana umntwana
alifunde begodu afundiswe ngalo ngombana
kulilungelo lakhe abelethwa nalo. Umntwana
kufanele afunde ilimi lekhaya khona azokwazi
imvelo yakhe neyabokhokho bakhe, begodu
azozazi bonyana yena ungubani begodu
uyakuphi.

llutiha namhlanje alisalithatheli ilimi lekhaya
phezulu. Ukungathatheli ilimi lekhaya phezulu
kufana nokungathatheli amalungelo welimi
lakho kanye nokungabi nendaba nemvelaphi
yakho. Kufanele ilutjha lilwele ilimi lekhaya
njengelutjha lango-1976 lelo elalwela

amalungelo wobuntu, ukuphathwa ngokulingana
kanye nokulingana kwamalimi.

Ababelethi nabo kufanele bazi ukuthi nabangafuni
bonyana abentwana babo bafunde ilimi lekhaya,
badima abentwana babo amathuba wokuzazi
bonyana babobani begodu babakhandela ukuthola
amalungelo wabo wokufunda nokusebenzisa ilimi
labo lendabuko.

Isiphetho

Sisitihaba kufanele sibumbane begodu sisekelane
eendabeni neentweni zoke zokuthuthukisa ilimi
lekhaya. Kufanele sithome ukufundisa
nokusebenzisa ilimi lekhaya ngekhaya. Abentwana
kufanele bazi ukukhuluma nokutlola ilimi lekhaya.

Umbuso uyalinga ukuthuthukisa nokufundisa
ngokuqgakatheka kwelimi lekhaya emajimeni afana
nelLanga leenTjhabatjhaba leLimi leKhaya, iLanga
leenTjhabatjhaba leenHlathululimagama nelLanga
leenTjhabatjhaba lamaLimi weNdabuko. Begodu,
nomThethosisekelo weSewula Afrika nawo
uyakhuthaza ukuthi abantu abasebenzise ilimi labo
lekhaya koke lapho bakhona kodwana, nathi
simphakathi kufuze sifake isandla ekuthuthukiseni
ilima langekhaya ukuze linzinze.

Kufanele ukuthi sithome sithande ilimi lekhaya
begodu sizikhakhazise lokha nasilikhulumako
nanyana sisebenza ngalo. Akukafaneli umuntu
abenamahloni ngelimi lekhaya lokha nakafika
kenye indawo nanyana nakakhuluma nomuntu
okhuluma elinye ilimi ngombana nalo ilimi lekhaya
linamalungelo afanako nelamanye amalimi begodu
linobujamo obufanako.

